
Ներկայացված են Երևանյան լիճ հիդրոհանգույցի մեխանիկական սարքավորումների տեխ-

նիկական վիճակի մանրամասն հետազոտություններ, բացահայտված են դրանց ամրությանը 

սպառնացող վտանգները: Մեխանիկական սարքավորումների մաշվածության բացահայտման 

նպատակով իրականացվել են գործիքային չափագրություններ, ինչը հնարավորություն է տվել 

ճշգրիտ կերպով գնահատելու դրանց հետագա հուսալի շահագործման աստիճանը: Էլեկտրամե-

խանիկական սարքավորումների սնուցման գծերի և հիմնական հանգույցների մանրակրկիտ 

ախտորոշման արդյունքում առաջարկվել են դրանց փոխարինման կամ վերանորգման անհրա-

ժեշտությունը: 

Բանալի բառեր. ջրամբար, ջրհեռ, հարթ փական, մաշվածություն, ամրություն 

 

Ներածություն 

Երևանյան լիճը, հանդիսանալով քաղաքի ենթակառուցվածքների համադրման կարևորա-

գույն հանգույց, ունի ռազմավարական նշանակություն, որը լուծում է երկու կառուցվածքային 

խնդիրներ: Առաջինը, այն հանդիսանում է Երևան քաղաքի ճանապարհային գլխավոր հանգույց, 

կապելով քաղաքի հարավարևելյան հատվածը հարավարևմտյան հատվածին և երկրորդը, ապա-

հովում է Արմավիրի մարզի ավելի քան 510 հա հողատարածքների ոռոգումը: Այս կառույցը շահա-

գործման է հանձնվել 1968-69 թթ.: Երկարամյա շահագործման ընթացքում հիդրոհանգույցի 

առանձին կառուցվածքները և հանգույցները քայքայվել կամ մաշվել են, ինչի պատճառով դրանք 

կամ պետք է վերանորոգել, կամ փոխարինել նորերով: 

Ելնելով հույժ կարևոր այս կառուցվածքի նշանակությունից՝ խնդիր դրվեց իրականացնել 

հետազոտություններ՝ բացահայտելու դրա առանձին կառուցվածքների, հանգույցների տեխնի-

կական վիճակը և ելնելով տեխնիկական վիճակի վերլուծություններից՝ մշակել առաջարկու-

թյուններ դրանց վերականգնման վերաբերյալ: 

Նյութեր և մեթոդներ 

Աշխատանքի նպատակն է իրականացնել Երևանյան լիճ կառույցի հիդրոմեխանիկական 

սարքավորումների ակնադիտական և գործիքային հետազոտություններ, պարզելու համար դրանց 

հետագա շահագործման պայմանները, ինչպես նաև գործողությունների ողջ շղթան, որոնց իրա-

կանացումով կվերականգնվի նշված սարքավորումների երկարամյա անվտանգ շահագործումը: 

  Նշված նպատակի իրագործման համար իրականցվել են հետևյալ գործողությունները՝ 

 ակնադիտական և գործիքային հետազոտություններով բացահայտել հիդրոմեխանիկա-

կան սարքավորումների տեխնիկական վիճակը, որը հնարավորություն կտա առաջա-

դրելու լուծումներ առկա թերությունների վերացման վերաբերյալ, 

 ակնադիտական հետազոտություններով բացահայտել էլեկտրամեխանիկական սարքա-

վորումների տեխնիկական վիճակը, առաջադրելու լուծումներ առկա թերությունների 

վերացման վերաբերյալ, 

 հետազոտել փականների տեղաշարժման փորատների (пазы) տեխնիկական վիճակը և բա-

ցահայտված թերությունների վերացման համար առաջադրել ինժեներական լուծումներ: 

Արդյունքներ և քննարկում 

1. Հատակային ջրհեռի խորքային հարթ փականների տեխնիկական վիճակի վերլուծություն-

ներ 

Հատակային ջրհեռների յուրաքանչյուր մուտքի վրա տեղադրված են երկուական հարթ 

փականներ, որոնք հանդիսանում են ամենախոցելի հանգույցներից մեկը, քանի որ դրանք մշտա-

պես գտնվելով կարգաբերման գործողություններում, ենթարկվում են տարատեսակ անկանխա-

տեսելի ռիսկերի, որոնցից շատերի շրջանցման դեպքում տեղի են ունենում  վնասվածքներ, որոնք 

պատճառ են դառնում փոքրիկ վթարների [1-3]: Քանի որ դրանցում առաջացած փոքրիկ վթար-

ներն այդքան էլ հեշտությամբ չեն վերացվում, ապա դրանք շարունակում են աճել, որոնք մեծ 

վթարների են բերում:        

Վթարային և բանվորական փականների հեռավորությունը կազմում է 3,4 մ: Յուրաքանչյուր 

փականի համար նախատեսված է փորատ, որով շարժվում են փականների անիվները և ուղղոր-

դիչները: Դրանք պատրաստված են մետաղական շվելերներից: Փորատների կողային պատերը 

միաժամանակ խտացումների հենարաններ են և փականի ողջ պարագծով ապահովում են բարձր 

հերմետիկություն: Բացի կողային փորատներից, հատակին շրջված ձևով, ամուր հիմքով, տեղա-

դրված է նաև նմանատիպ շվելեր, որով ապահովվում է փականի նստեցման հարթության ճշգրիտ 

հորիզոնական դիրքը [4-6]: 

Նշված փականների տեխնիկական վիճակի բացահայտման նպատակով կատարվել են դի-

տարկումներ ջրամբարի նորմալ դիմհարային հորիզոնի պայմաններում: Դիտարկումներն իրա-

կանացվել են ջրասրահների կողմից փականների ամբողջությամբ փակ պայմաններում: Դիտար-

կումների արդյունքում պարզվեց, որ փականների կողային պատերից և հատակից տեղի են ունե-

նում մեծ հոսակորուստներ (նկ. 1), միջինը 1,5 մ3/վ  քանակությամբ, ինչն անթույլատրելի է:  

Նկ. 1. Հատակային ջրհեռի հարթ փականներից նկատելի հոսակորուստները 

 

Հոսակորուստների պատճառները հնարավոր չէր պարզել արտահոսող շիթերի առատու-

թյան պատճառով: Սակայն նկատելի էր, որ հոսակորուստների մեծ մասը տեղի էր ունենում փա-

կանի երեսարկի վնասված հատվածներից: Պարզ տեսանելի էր, որ փականի կողային պատերի 

հատակի մասերում երեսարկը քայքայված կամ դեֆորմացված է, որտեղից էլ տեղի են ունենում 

առատ հոսակորուստներ: Բացի այդ, նկատելի են փականի մետաղական մասերի ինտենսիվ 

քայքայման հետքեր: Հետազոտական խումբն իրականացրել է փականի երեսարկի և առանձին 

կոնստրուկտիվ տարրերի ամրության գործիքային հետազոտություններ (նկ. 2): 

 

 

 

 

 

 

 

 

Նկ. 2. Ուլտրաձայնային գործիքով բանվորական հարթ փականի և ստորգետնյա  
խողովակի պատերի հաստության չափում 

Պարզվել է, որ խորքային հարթ փականները գտնվում են խորը քայքայման վիճակում և 

առկա են մետաղի քայքայումից առաջացած ժանգի բազմաթիվ շերտեր (նկ. 3): Այս բոլորը վկայում 

են, որ անհետաձգելի կերպով պետք է դրանք փոխարինել նոր փականներով, իսկ մինչ այդ պա-

հանջվում է դրանց անհապաղ հիմնովին վերանորոգում [7-9]: Փորատների, փականի մետաղա-

կան մասերի և խտացման հանգույցների վերջնական տեխնիկական վիճակը հնարավոր է պար-

զել միայն փականի ապամոնտաժման և մանրակրկիտ ուսումնասիրության արդյունքում: Փակա-

նի խտացումներն ապամոնտաժումից հետո պետք է փոխարինել նորերով: Նշված խնդիրները 

միաժամանակ ընդհանուր են վերանորոգման և աշխատանքային փականների համար: 

Նկ. 3. Հատակային բանվորական հարթ փականների քայքայված տեսքը 

2. Հատակային ջրհեռի փականային հանգույցի մեխանիկական սարքավորումներ 

Երևանյան լճի անվտանգ շահագործման համար առկա հիդրոմեխանիկական սարքավո-

րումներն են՝ 

 2 հատ խորքային 5,0x3,0x18,0 մ  չափերի բանվորական հարթ փականներ, 

 2 հատ խորքային 5,0x3,0x18,0 մ  չափերի վթարային հարթ փականներ, տեղադրված 20 մ 

խորություն ունեցող հորանում, 

 1 հատ խորքային 1,5x1,5x10,0 մ  չափերի բանվորական հարթ փական, 

 1 հատ խորքային 1,5x1,5x10,0 մ  չափերի վթարային հարթ փական, տեղադրված 16,8 մ 

խորություն ունեցող հորանում: 

Նշված փականների աշխատանքային ռեժիմների ղեկավարման համար նախատեսված 

մեխանիկական սարքավորումներն են՝ 

 հարթ փականների տեղաշարժի (բարձրացում, իջեցում) և կարգաբերման վերամբարձ և 

քարշակային մեխանիզմ, 

 յուրաքանչյուր զույգ պտուտակի համար պտուտակային մեխանիզմ հորիզոնական 

որդնյակային ռեդուկտորով, 

 այծիկային վերամբարձիչ, նախատեսված վթարային հարթ փականների և այլ շարժա-

կան կոնստրուկցիաների տեղաշարժի և կարգաբերման համար (նկ. 4):  

 

 

 

 

 

 

 

 

Նկ. 4. Փականային հանգույցի այծիկային վերամբարձիչի տեսքը 

Երևանյան լիճ կառույցը, հանդիսանալով քաղաքային ենթակառուցվածքների բաղկացուցիչ 

մաս՝ ենթակա է ապահովելու ոչ միայն հիդրոտեխնիկական կառուցվածքներին ներկայացվող 

անվտանգության (ՀՀՇՆ 33-01-2014), այլ նաև Երևանի քաղաքապետարանի որոշումներով նա-

խատեսված անվտանգության պայմանները: 

Բանորական փականների տեղաշարժումներն իրականացվում են պտուտակային մեխա-

նիզմով կազմված երկու պտուտակային սյունակից (колонка) (նկ. 5):  

Պտուտակի բարձրությունն ապահովում է բանվորական անիվի առավելագույն բացվածքը, 

որը կազմում է 3 մ: Փականի տեղաշարժը կատարվում է եզրերից հավասարահեռ կետերում 

պտուտակներին ամրացված ձգանների միջոցով: Պտուտակների հավասարաչափ պտույտն 

ապահովում են ընդհանուր էլեկտրաշարժիչին միացված որդնյակային ռեդուկտորների միջոցով:  

Որդնյակային անիվի կունդը (ступица) հանդիսանում է պնդօղակը, որի միջոցով շարժման 

մեջ է դրվում բեռնատար պտուտակը: Ձգաններին պտտական մոմենտ արգելվում է փոխանցել: 

Դա ապահովում է որդնյակային ռեդուկտորի վերևի մասում տեղադրված երիթի (шпонка) օգնու-

թյամբ, որը մտնում է պտուտակի ամբողջ երկարությամբ արված փորատի մեջ: Վթարային իրա-

վիճակներում բանվորական փականների աշխատանքի ղեկավարման նպատակով նախատես-

ված է ձեռքի հաղորդակ` Q=250 ԿՆ  բեռնավորման համար: 

Էլեկտրական և ձեռքի հաղորդակների միաժամանակյա միացումից խուսափելու համար 

նախատեսված է բլոկավորում, որով ձեռքի ղեկավարման շղթան հնարավոր կլինի հագցնել աստ-

ղաձև անիվին միայն բլոկավորման լծակի շրջադարձի դեպքում, որը բերում է էլեկտրահաղոր-

դակի սնուցման ավտոմատ անջատման: 

  

 

 

 

 

 

Նկ. 5. Բանվորական փականների կարգաբերման պտուտակային մեխանիզմի տեսքը 

 

Բանվորական փականի տեղադիրքը (բացվածքի չափը) որոշվում է բեռնատար պտուտակի 

պատյանի վրա տեղադրված հաշվարկային սանդղակի միջոցով: Բեռնատար պտուտակի վերևի և 

ներքևի եզրակետերում տեղադրված են անջատիչի լծակներ, որոնցով ապահովվում են փական-

ների շարժական մեխանիզմների անջատումներ դրանց լրիվ բաց կամ լրիվ փակ դիրքերում: Անջա-

տիչներն ամրացված են բեռնատար պտուտակի անշարժ պատյանին: Փականների աշխատանքի 

ղեկավարման էլեկտրասարքավորումները տեղակայված են մետաղական փակ պահարանում: 

Բանվորական փականների ապամոնտաժումն իրականացվում է հետևյալ հաջորդականու-

թյամբ՝ 

1. բեռնավորման պտուտակը բարձրացվում է մինչև վերին եզրային կետը, 

2. փականին ամրակցված մետաղաձողը վերևի մասում ամրացվում է մարդակին (прогон), 

3. ապամոնտաժվում են պտուտակը և դրա բանեցման մեխանիզմները, որից հետո ապա-

մոնտաժումն իրականացվում է այծիկային ամբարձիչով: 

3. Փականային հանգույցի մեխանիկական սարքավորումների տեխնիկական վիճակի վեր-

լուծություններ 

Բանվորական փականների աշխատանքի ղեկավարման էլեկտրամեխանիկական սարքա-

վորումները գտնվում են ծայրահեղ քայքայված վիճակում և ենթակա են լրիվ կամ մասնակի փո-

խարինման: Բանվորական փականի տեղաշարժի (իջեցում և բարձրացում) ժամանակ տեղի են 

ունենում թրթռումներ, ցնցումներ, թափառքներ և դանդաղումներ, որոնք վկայում են ընթացքային 

մասերի, փոխանցումային հանգույցների և հենարանների անհավասար նստվածքների կամ 

առանձին դետալների մաշվածության մասին, որոնք ենթակա են փոխարինման: Փականների 

բարձրացման կամ իջեցման ժամանակ նկատվում են դրանց թեքվածություն ուղղահայաց 

առանցքի նկատմամբ, ինչը հետևանք է սևեռիչների (նկ. 6) ոչ ճիշտ կարգաբերման կամ փականի 

ամբողջական քայքայման, որի պատճառով չի ապահովվում փականի կոշտությունը:  

Տեխնիկական անբավարար վիճակում են գտնվում նաև փականի խտացումները (նկ. 7), 

որոնք ենթակա են փոխարինման: Բանվորական փականները գտնվում են խորը քայքայման 

վիճակում, դրանք ենթակա են շուտափույտ փոխարինման նորերով: Դրանք հիմնարար վերա-

նորոգումից հետո կարող են ծառայել ընդամենը 1,5…2 տարի, որից հետո դրանք պետք է փոխա-

րինվեն նորերով: 

 

  

 

 

 

 

 

 

Նկ. 6. Բանվորական փականի սևեռիչի քայքայված տեսքը 

 

Որդնյակային ռեդուկտորի կցորդիչային ատամնանիվը ենթակա է փոխարինման, այն 

գտնվում է ծայրահեղ քայքաված վիճակում՝ նկատվում են քսուկային յուղերի ակտիվ հոսակո-

րուստներ խտացման օղակներից և միջադիրներից: Քսայուղերի արտահոսքի հետևանքով փո-

խանցումային մասերում կտրուկ մեծանում են շփման ուժերը, որոնք բերում են շարժական 

մասերի արագ քայքայման, էլեկտրաեներգիայի սպառման կտրուկ մեծացման և որպես հետևանք՝ 

փոխանցումային ողջ համակարգն աշխատում է անթույլատրելի ցնցումներով ու դղրդոցներով: 

Բացի այդ, մեծ արագությամբ քայքայվում են ռեդուկտորի փոխանցումային ատամնանիվները: 

  

 

 

 

 

 

Նկ. 7. Բանվորական փականի քայքայված խտացումներից նկատվող հոսակորուստներ 

 

Բացի ռեդուկտորից, խնդրահարույց է նաև փականի զույգ ռեդուկտորներին հզորություն 

հաղորդող էլեկտրաշարժիչի տեխնիկական վիճակը: Խնդիրն այն է, որ շահագործման ընթացքում 

այն ենթարկվել է հիմնական վերանորոգման, ինչից հետո  էլեկտրոշարժիչի հզորությունը նվազել 

է: Դա է վկայում այն փաստը, որ բանվորական փականի տեղաշարժը հնարավոր չէ իրականաց-

նել վթարային փականի բաց դիրքում, էլեկտրաշարժիչի հզորությունը չի բավականացնում բան-

վորական փականը շարժելու համար: Որպեսզի շարժեն այդ փականը, սպասարկող անձնակազ-

մը դիմում է աննախադեպ անթույլատրելի գործողության՝ իջեցնում է վերանորոգման փականը, 

որով փոքրացնում է բանվորական փականի վրա ջրի սյան ազդեցությունը: Դա հնարավորություն 

է տալիս տեղաշարժել այդ փականը:   

Փականների բարձրացման կամ իջեցման ժամանակ նկատվում է դրանց եզրերի ոչ հավա-

սարաչափ տեղաշարժ, ինչն առաջացնում է փականների թեքվածություն [10-12]: Դա հետևանք է 

սևեռիչների մաշվածության կամ ոչ ճիշտ կարգաբերման, կամ խտացումների էլաստիկ և առաձ-

գական հատկությունների կորստի և մեխանիկական մաշվածության: 

Վթարային փականների հաճախակի գործարկման հետևանքով վնասված են նաև դրանց 

խտացումները, շարժական և հիմնական հանգույցները, որոնք ենթակա են հիմնական վերանո-

րոգման: 

Հատակային ջրհեռի մուտքի անցումային տեղամասում, փականային փորատների շրջա-

կայքում, միջփորատային տարածքում և դրանից հետո նկատելի են ամրանների պաշտպանիչ 

շերտի քայքայում, որոնք անվերապահորեն ենթակա են վերականգնման: 

Փականային հանգույցի սպասարկման հարթակի բետոնածածկն ամբողջությամբ քայքայ-

ված է և ենթակա է լիովին վերակառուցման: Վերակառուցման ենթակա է նաև մոտեցնող ճանա-

պարհը և դրան կից ցանկապատը: 

Եզրակացություն 

Երևանյան լճի հիմնական կառուցվածքների տեխնիկական վիճակի հետազոտությունների 

հանրագումարից հանգում ենք հետևյալ եզրակացությունների, որոնց իրականացումով երաշ-

խիքներ կստեղծվեն այս հույժ կարևոր կառուցվածքի անվտանգ շահագործման համար: 

1. Հատակային ջրհեռի հուսալի աշխատանքը պայմանավորված է խորքային փականների 

և դրանց հստակ աշխատանքի ապահովման նպատակով հիդրոմեխանիկական սարքավորում-

ների հուսալի գործողություններով: Բացահայտված են  խորքային փականային հանգույցների 

հիդրո- և էլեկտրամեխանիկական սարքավորումների անբավարար տեխնիկական վիճակները և 

բերված են դրանց հրատապ վերանորոգման և հետագայում անմիջական փոխարինման անհրա-

ժեշտության հիմնավորումները: Խորքային փականների տեխնիկական վիճակի բացահայտումը 

և վթարավերանորոգման աշխատանքների ամբողջական ծավալի վերջնական գնահատումը և 

համապատասխան աշխատանքների իրականացումը, չափագրումը պետք է իրականացնել 

դրանց ապամոնտաժման և ախտորոշման դեպքում: 

2. Գործիքային և ակնադիտական ուսումնասիրությունների արդյունքներով պարզվել է 

ակընհայտ հիմնավորում, որ ծայրահեղ մաշվածության պատճառով անհրաժեշտ է փոխարինել՝ 

 3x5 մ  չափերի խորքային բանվորական հարթ փականները նորերով - 2 հատ, 

 3x5 մ  չափերի վթարային հարթ փականները նորերով- 2 հատ, 

 որդնյակային ռեդուկտորները – 4 հատ, 

 բանվորական հարթ փականների կառավարման համար նախատեսված էլեկտրաշար-

ժիչը – 2 հատ: 

3. Մինչև փականների փոխարինումն անհրաժեշտ է կատարել դրանց հիմնական վերանո-

րոգում՝ փոխարինել խտացումները, շարժական անիվները, սևեռման հանգույցները, մետաղա-

կան երեսարկը, ուժեղացնել կոշտության հեծանները և այլն: 

4. Ոռոգման ջրթողի փականային հանգույցների, մուտքի տեղամասի և վերջնամասի բաց 

ջրանցքի տեխնիկական վիճակի թերություններին համապատասխան անհրաժեշտ է իրակա-

նացնել վթարավերանորոգման աշխատանքներ, որոնց իրականացմամբ երաշխիքներ կստեղծ-

վեն դրանց երկարամյա շահագործման համար: 

АНАЛИЗ ТЕХНИЧЕСКОГО СОСТОЯНИЯ МЕХАНИЧЕСКОГО ОБОРУДОВАНИЯ 

В статье проанализированы результаты исследования технического состояния механического 

оборудования Ереванского озера, выявлены риски и угрозы их прочности и устойчивости. С целью 

выявления износа механического оборудования были проведены инструментальные измерения, кото-

рые позволили точно оценить степень их дальнейшей надежной эксплуатации. В результате тща-

тельной диагностики линий электропередач и основных узлов электромеханического оборудования 

пришли к выводу о необходимости их замены или ремонта. 

Ключевые слова: водохранилище, водосброс, плоский затвор, амортизация, прочность 

 

 

TECHNICAL CONDITION ANALYSIS OF MECHANICAL EQUIPMENT  

OF YEREVAN LAKE HYDRO FACILITY 

The article analyzes the results of the study of the technical condition of the mechanical equipment of 

Yerevan Lake, and identifies risks and threats to their strength and stability. Instrumental measurements were 

conducted to check amortization condition of mechanical equipment to correctly evaluate their future 

operation degree. Based on detailed observations of supply cables of electromechanical equipment and main 

units of structures it was recommended to replace them or conduct rehabilitation works.   

Keywords: Reservoir, spillway, smooth gate, amortization, concrete strength 

